
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

 

mailto:scienceproblems.uz@gmail.com
https://t.me/scienceproblems_uz

Аннотация. Мазкур мақола XVI аср Мовароуннаҳрнинг сиёсий ва илмий жараёнларида фаол 
иштирок қилган ҳамда тарихда Мавлавий Абулмакорим ва Хожа Абулмакорим номлари билан танилган 
самарқандлик олимнинг ҳаёти, фаолияти ва илмий ижодига бағишланган. Олим ушбу давр ҳукмдорлари 
Заҳириддин Муҳаммад Бобур ва Шайбонийхоннинг ўзаро зиддиятларида шайхулислом сифатида муҳим 
роль ўйнаган. Зотан, у 400 йиллик шайхулисломлар сулоласи вакили ҳисобланади. Мақолада ушбу 
жараёнлар ва тарихий лавҳалар ёритиб берилган. 

ученого, известного как Мавлави Абулмакорим и Ходжа Абулмакорим, принимавшего активное участие в 
политических и научных процессах Мовароуннахра в XVI веке. Ученый сыграл важную роль как 
шейхульислам в конфликтах между правителями этого периода Захируддином Мухаммадом Бабуром и 

Abstract. This article is dedicated to the life, activity and scientific work of the scholar from Samarkand 
known as Mavlavi Abulmakorim and Khoja Abulmakorim, who took an active part in the political and scientific 
processes of Movarounnahr in the 16th century. The scientist played an important role as a shaykhulislam in the 
conflicts between the rulers of this period, Zahiruddin Muhammad Babur and Shaybani Khan. Indeed, he is a 

events of that time.  

Кириш. XVI аср бошлари Мовароуннаҳр диёрида шайбонийлар ва 

бобурийларнинг ҳокимият талашуви, шунингдек, Хуросонда сафавийларнинг 

ҳокимиятга келиши жараёнлари билан характерланади. Мазкур даврда яшаб ижод 

қилган олимларнинг кўпчилиги борасида, уларнинг илмий фаолияти, илмий мероси 

тўла ўрганиб чиқилмаган. Мавлавий Низомиддин Хожа Абулмакорим ибн Абдуллоҳ ибн 

Муҳаммад ас-Самарқандий ҳам ана шундай олимлардан бўлиб, Самарқандда 

шайхулислом ва фақиҳлардан бири сифатида кўзга ташланади. XVI аср тарихида “Хожа 

Абулмакорим” ва “Мавлавий Абулмакорим” номи билан шуҳрат қозонган олимнинг 

ҳаёти ва ижоди, илмий-ижтимоий ва сиёсий фаолияти фанда деярли ўрганилмаган. 

“Бобурнома”да унинг фаолияти борасида сўз юритилган бўлиб, мазкур мақолада унинг 

Заҳириддин Муҳаммад Бобур билан алоқалари ёритилади. 

Мавлоно Абулмакоримнинг яккаю ягона асари “Шарҳ Мухтасар ал-Виқоя” бўлиб, 

илмий каталогларда у ҳақида қисқача маълумот берилган [10; 241-б.]. Лекин, унинг 

қўлёзма нусхалари, асарнинг илмий аҳамияти борасида мукаммал бир тадқиқот иши 

қилинган эмас. Фанда олимнинг илмий биографиясини яратишнинг ва био-

библиографик маълумотлар акс эттирилган тадқиқотларга зарурати бор. Мазкур 

мақола ана шу бўшлиқни бир мунча тўлдириш мақсадида ёзилди. 

Методлар. Мавлавий Абулмакорим тўғрисида тарихий манбаларда камгина 

маълумотлар учрайди. Энг аввал унинг автобиографиясини тиклаш лозим. У ҳақидаги 

тарихий маълумотларни бир жойга йиғиш ва шулар асосида хулосалар чиқариш 

мумкин бўлади. Масалан, унинг қарийб 400 йиллик шайхулисломлар сулоласи вакили 

бўлганини Муҳаммад Солиҳ (860-942 ҳ./1455-1535 м.) бундай деб тасвирлайди: 

Тўрт юз йил бўлуб эркан айём 

Ким, алардурлар шайхулислом [8; 82-б.]. 

Мазкур тўрт юз йиллик шайхулисломлар сулоласи буюк ҳанафий фақиҳи 

Бурҳониддин ал-Марғиноний (511-593 ҳ./1118-1197 м.) авлодлари ҳисобланади.  

Хожа Абулмакоримнинг отаси Мавлоно Абдуллоҳ Иброҳим Султон (796-838 

ҳ./1394-1435 м.) даврида Кешда садрлик ва шайхулисломлик қилган бўлиб, унинг отаси 

ҳам шайхулисломлик қилган. “Муизз ал-ансоб”да унинг садр эканлиги айтиб ўтилган [6; 

168-б.].  

1841-42 йилларда Бухорода бўлган рус шарқшуноси Н.Ханыков бу ерда мактаб ва 

мадрасаларда ўқитиладиган ва таҳсил вақтида талабалар ўзлари мустақил ўқиши керак 

бўлган 137 та асар номини ёзиб олган. Улардан бири “Мухтасар ал-Виқоя” бўлиб, Бухоро 

мадрасаларида асосий дарсликлардан экани қайд қилинган. Н.Ханыков келтиришича, 

мазкур асарни талабалар унинг қуйидаги шарҳлари орқали ўзлаштириши лозим бўлган. 

Улар “Жомеъ ар-румуз”, Абдулали Биржандий (ваф. 934 ҳ./1528 м.), Абулмакорим, Али 

ал-қори (ваф. 1014 ҳ./1606 м.) ва Фахриддин Бухорий шарҳларидир [13; 216-б.]. 

https://doi.org/10.47390/SP1342V3I6Y2023N01

Н.Ханыков маълумотидан Абулмакорим ас-Самарқандий шарҳи XIX асрда 

“Мухасар ал-Виқоя”нинг машҳур шарҳлари қаторида тургани маълум бўлади. 

Шунингдек, XIX-XX асрлардаги ривоят фатволарида ҳам, фиқҳий саволларга муфтийлар 

томонидан берилган жавоблар – фатволар “Шарҳ Абу-л-Макорим” каби асарлардан 

иқтибослар олиб берилиши ушбу китобни дин пешволари кенг истеъмол 

қилганликларидан далолат беради [5; 691-б.]. 

Натижалар. Хожа Абулмакорим XV аср охири – XVI аср бошлари Мовароуннаҳр 

сиёсий жараёнларида фаол иштирок қилган уламолардан бири ҳисобланади. Тарих 

саҳнасида Хожа Абулмакоримнинг номи 901 ҳ./1496 м. сана воқеаларида тилга олинган 

[4; 95-б.]. Бойсунқур Мирзо (1477-1499) ва Султон Али Мирзо (1483-1501) каби 

темурийзодаларнинг Самарқанд тахти учун курашларида Хожа Абулмакорим 

Бойсунқур Мирзо томонда бўлган эди [7; 28-б.].   

904 ҳ./1499 м. йили Бобур Мирзо Ўратепада пайти Хожа Абулмакорим унинг 

ҳузурига келади. “Бобурнома”да бу ажойиб тасвирланган, учрашув “Ҳабиб ус-сийар”да 

ҳам тилга олинган: 

“Охир ушбу тараддуд ва тафриқа била Ўратепанинг жануб тарафидағи 

яйлоқларға бордук. Неча кун у навоҳида ўз ишимизга ҳайрон, борур-тураримизни 

билмай саргардон ўткарилди. Бир кун ушбу ерда эканда, Хожа Абулмакоримким, 

бизнингдек жалойи ватан бўлуб саргардон эди, мени кўра келди. Борур-турар 

еримиздин ва қилур-қилмас ишимиздин истиълом ва истифсор қилиб, мутаассир бўлуб, 

бизнинг ҳолимизға риққат қилиб, фотиҳа ўқуб борди. Манга ҳам бисёр таъсир қилди, 

риққат қилдим” [4, 118-119-б.; 14, 262-б.].  

Бу пайтда Шайбонийхон (ҳукмронлик йили 1500-1510) Самарқандни эгаллагани 

боис унинг шайхулисломи бўлмиш Абулмакорим у ердан чиқиб кетган ва Бобур Мирзо 

ёнига борган кўринади. 906 ҳ./1501 м. йили эса Бобур Мирзо 19 ёшида яна Самарқандни 

қўлга киритади. Шу вақтда: “Намози пешиндин сўнг Самарқанд устига илғадук. Хожа 

Абулмакорим ҳам ҳамроҳ эди” [4, 140-б.; 14, 284-б.]. “Мусаххир ал-билод”га кўра, у ўша 

куни Бобур Мирзога бориб қўшилган бўлган [9; 75-76-б.]. 

Шу йили Бобур Мирзо билан Шайбонийхон қўшинлари жанг қилади, Бобур Мирзо 

Самарқандга Мавлавий Абулмакорим билан бирга чекинади ва “Тонгласи Хожа 

Абулмакорим ... чарлаб машварат қилиб, сўзни қўрғонни беркитмакка... қўйдик” [4, 146-

б.; 14, 290-б.; 9, 80-б.]. 907 ҳ. йилнинг муҳаррам ойида – 1501 йил августида Самарқанд 

Шайбонийхон тасарруфига ўтади. Мавлавий Абулмакорим Бобур Мирзо ёнида бўлган 

ва у билан бирга Самарқанддан чиқиб кетган: “Шайхулислом доғи ҳамроҳ анга” [8, 113-

б.; 14, 292-б.; 9, 82-б.]. 

ЎзР ФА ШИ қўлёзмалар фондида “Муросалот” номи билан сақланаётган 

мактублар тўпламида Бобурнинг Хожа Абулмакоримга йўллаган мактуби сақланади [3; 

199a-б.]. 

Хожа Абулмакоримнинг авлодлари ҳам эътиборли, ўз даврининг илмли 

кишилари бўлишган. Таниқли олим Ўктамбек Султонов ёзишича, Хожа 

Абулмакоримнинг набираси Хожа Бузург ибн Хожа Абдулмалик шайбоний 

Абдуллатифхон ибн Кўчкинчихон (ҳукмронлик йиллари 1540-1552) томонидан 

шайхулислом қилиб таъйинланади [11; 54-б.]. 

Мавлавий Абулмакоримнинг, ҳозирча маълум, яккаю ягона асари “Мухтасар ал-

Виқоя”га ёзган уч жузъли араб тилидаги шарҳи 907 ҳижрий йилнинг ражаб ойида ёзиб 

тугалланган [2; 408a-б.]. “Мухтасар ал-Виқоя” Убайдуллоҳ ибн Масъуд ибн Мож аш-

шариъа ал-Маҳбубий ал-Бухорий (ваф. 747 ҳ./1346 м.) томонидан битилган фийҳий 

матн китоби ҳисобланади. Асар мухтасар шаклда ёзилган бўлиб, дарслик сифатида 

мадрасаларда ўқилган. Унга бир қанча шарҳ, ҳошия ва таълиқлар ёзилган. Шулардан 

бири, “Шарҳ Абулмакорим” номи билан шуҳрат қозонган шарҳ ҳисобланади [15; 117-б.]. 

Мунозара-ва муҳокама. Мавлавий Абулмакоримнинг шахсияти ва унинг вафот 

санаси тарихий асарлар ва адабиётларда бир мунча баҳсли тасвирланади.  

“Бобурнома”да 906 ҳ./1501 м. йил воқеаларида Шайбонийхон Хожа Убайдуллоҳ 

Аҳрор (807-894 ҳ./1404-1489 м.)нинг ўғли Хожа Яҳёни икки фарзанди билан 

ўлдиртиргани ёзилган: “Хожа Яҳёдин чун Шайбонийхон мутаваҳҳим (қўрқар) эди, икки 

ўғли Хожа Муҳаммад Зикриё ва Хожа Боқи била Хуросон сари рухсат берди. Кейин бир 

неча ўзбак бориб, ҳазрати Хожани икки йигит ўғли била ...шаҳид қилдилар” [4; 137-б.]. 

Мазкур ҳодиса “Рашаҳот”да анча батафсил ёзилган [12; 443-б.]. Бу вақтда Мавлавий 

Абулмакорим Бобур Мирзо билан бирга бўлгани боис шу воқеаларда ҳаётини сақлаб 

қолади. “Шайбонийнома”да бундай дейилган: 

Қолди бир Хожага даври айём, 

Қилиб эрди ани шайхулислом. 

Булмакорим оти-ю атвори, 

Нописандида-ву нохуш бори. 

Хон анго айлади бисёр карам, 

Қилди асҳобиға изҳор карам [8; 53-б.]. 

Муҳаммад Солиҳ (1455-1535) “Шайбнийнома”да Бобур Мирзога ён босгани боис 

Мавлавий Абулмакоримга салбий таъриф беради: 

Бор эди шаҳр аро шайхулислом, 

Сўзлари борчаси соқолидек хом. 

Булмакорим эди анинг оти, 

Анга бор эрди ямонлиқ зоти. 

Илмдин баҳраси чандон йўқ эди, 

Зотида машраби урфон йўқ эди. 

Атониб эрди бузурги айём, 

Ҳам Самарқанд аро шайхулислом...[8; 77-б.] 

Муҳаммад Солиҳнинг бу таърифига қўшилиб бўлмайди, Самарқанддек шаҳри 

азимга шайхулисломлик қилган, “Мухтасар ал-Виқоя”дек осон лекин қийин (“саҳлу 

мумтанеъ”) тарзида битилган фиқҳий матн китобига шарҳ ёзган одамни: “Илмдин 

баҳраси чандон йўқ эди”, деб бўлмасди. Хондамир “Ҳабиб ус-сийар” асарида уни “Қудват 

ал-аъозим” – “Улуғлар пешвоси” ва “Ифтихор ал-ашроф ва-л-аъозим” – “Улуғлар ва 

шарафли зотларнинг фахри” деб сифатлаган [14; 261-262, 279-б.]. Абу Тоҳирхўжа (ваф. 

1291 ҳ./1874 м.) “Самария” асарида унинг “Мухтасар ал-виқоя”га шарҳ битганини, 

Шайбонийхон даврида эса фиқҳ илми бўйича биринчи олимларидан эканини ёзади [1; 

149-б.]. 

Хондамир “Ҳабиб ус-сийар”да 906 ҳ./1501 м. йил воқеаларида Хожа 

Абулмакоримнинг ўлдирилиш қиссасини келтириб ўтган. Заҳириддин Муҳаммад 

Бобурнинг қариндошлари Хоникахон ҳам дейилган Султон Маҳмудхон ва Олачахон ҳам 

дейилган Султон Аҳмадхон унга Андижонни олиб бериш учун бирлашиб ҳаракат 

қиладилар, лекин Шайбонийхоннинг қўққисдан ҳужум қилгани боис қўлга тушиб, асир 

бўлиб қоладилар. Шайбонийхон Тошкентда қолган Хожа Абулмакоримни унга 

топшириш шарти билан уларни қўйиб юборишга қарор қилади. Тошкентликлар Хожа 

Абулмакоримни ушлашиб, қамаб қўйганида қочиб кетади. Ўзини танитмаслик 

мақсадида соқолини олиб ташлайди. Қарилик сабабли узоққа қочиб кета олмай, 

бировнинг уйида яширинади. Лекин, мезбон хиёнат қилиб, уни тутиб беради. Хуллас, 

тутилиб, Шайбонийхон олдига келтирилади. Шайбонийхон: “Соқолни нима қилдинг?” 

дейди. Хожа Абулмакорим унга: “Чароғероки Изид барфурўзад, Ҳар он кас пуф кунад 

решаш бисўзад” деган байтни ўқийди. Лекин, Шайбонийхоннинг ғазаби бу билан 

босилмайди, балки уни қатл қилдиради [14; 305-306-б.]. Бу воқеа “Мусаххир ал-билод”да 

ҳам 906 ҳ./1501 м. эмас, 910 ҳ./1504 м. йил воқеаларида айнан такрорланган [9; 91-б.].   

“Бобурнома”да Абулмакорим ас-Самарқандийнинг номи 908 ҳ./1503 м. йил 

воқеаларида ҳам ҳурмат билан тилга олинган бўлиб, “Хожа Абулмакоримнинг тавассути 

(воситаси) била бу сўзни ораға солдимким, Шайбоқхондек ғаним пайдо бўлубтур, 

мунинг зарари туркка ва мўғулға мусови (баробар)дур” [4; 159-б.]. Шу вақтда Хожа 

Абулмакорим Тошкентда Бобур Мирзонинг улуғ хон додаси, Султон Маҳмуд ҳузурида 

бўлади. “Бобурнома”да муаллиф улар билан учрашганда, узоқдан Хожа Абулмакорим 

уни танимай қолганини ёзади ва хон додалари билан бирга Андижонда тўрт ой бирга 

бўлганини қайд қилади [4; 160, 176-б.]. Хуллас, “Бобурнома”да 908 ҳ./1503 м. йил 

воқеаларида, янада аниқроғи, 909 ҳ. аввалидаги воқеаларда (бу 1503 м. йилнинг куз 

ойларига тўғри келади) Шайбонийхоннинг Андижонни эгаллаганини эшитилгани зикр 

қилинган.  

Абу Тоҳирхўжа “Самария” китобида Мавлавий Абулмакоримнинг ўлдирилишига 

бошқа сабаб кўрсатилган. Китобда ёзилишича, “Шайбонийхон у кишидан бир қийин 

масала тўғрисида фатво сўраганда, у жавоб ёзмади. Шунинг учун, Шайбонийхон 

тажрибасизликдан (ғазабланган шоҳ) буюриб, у кишини арра билан шаҳид этдирди. 

Дерларким, ўзи ҳам бир неча кундан кейин (гўё унинг хуни тутиб), Марвда шоҳ Исмоил 

Сафавий билан бўлган урушда қилич дами билан боши кесилиб, шаҳид бўлди” [1; 149-

б.]. Шайбонийхон 916 ҳ./1510 м. йили Эрон шоҳи Исмоил (1502-1524) билан олиб борган 

жангда ҳалок бўлади. Шундан келиб чиқса, Мавлавий Абулмакоримнинг вафот 

санасини 916 ҳ./1510 м. йил деб белгилаш керак бўлади. Бироқ, тарихий асарларда 909 

ҳ./1503 м. йилдан кейин Хожа Абулмакоримнинг номи учрамайди.     

Мавлавий Абулмакоримнинг қабрини “Самария” китобида Тиллақори 

мадрасасининг кунботар томонида, 200 қадам чамасида эканлиги қайд қилинган [1; 

149-б.]. 

Хулоса. Мавлавий Абулмакорим XVI аср биринчи ярмида сиёсий ҳаётда муҳим 

роль ўйнаган шайхулисломлардан ҳисобланади. У Муҳаммад Заҳириддин Бобур ва 

Шайбонийхон орасидаги муносабат тарихида муҳим роль ўйнаган шахслардан бири 

ҳисобланади. Унинг номи ва шахсияти “Бобурнома”да ҳам ҳурмат билан тилга олинган. 

У 400 йиллик шайхулисломлар авлоди сифатида ҳам илмий фаолиятда кейинги 

асрларда ҳам фиқҳ илмида аҳамият касб этган асар муаллифидир. XIV-XX аср бошларида 

Мовароуннаҳр мадрасаларида фиқҳ – ислом қонуншунослиги фанидан асосий дарслик 

сифатида қўлланма бўлиб келган “Мухтасар ал-Виқоя” асарига араб тилида шарҳ ёзган 

бўлиб, у айнан XIX асрда фиқҳ фанидан қўшимча адабиёт бўлиб ҳисобланган.   

Умуман олганда, Мавлавий Абулмакоримнинг ҳаёти ва ижоди, унинг ёзган асари 

тўлиқ тадқиқ қилиниши керак. 

